
Nakon nekoliko godina zastoja, ekonomskog pada i gomilanja
socijalnih  problema,  Bosna  i  Hercegovina  je  ušla  u  jednu
optimističniju  fazu.  Vijeće  ministara  je  formirano  i  sve
koalicione stranke su opredijeljene u namjeri da rješavaju
ekonomsku  krizu  i  zemlju  vrate  na  put  evroatlantskih
integracija.

Postoje  razlozi  da  vjerujemo  kako  među  vodećim  političkim
strankama  i  političkim  liderima  sada  postoji  volja  da  se
okrene  novi  list,  prestane  osvrtati  unazad  i  počne  s
rješavanjem istinskih problema s kojima se suočavaju građani
Bosne i Hercegovine. To je klima u kojoj se stranke pripremaju
za  lokalne  izbore  u  oktobru,  a  ta  promjena  u  političkoj
atmosferi nigdje neće biti toliko važna kao u Srebrenici.

Posjetio sam Srebrenicu nekoliko puta nakon što sam prije tri
godine  preuzeo  dužnost  visokog  predstavnika.  Moja
opredijeljenost za rješavanje problema u ovom gradu uvijek je
bila  na  prvom  mjestu  u  okviru  mojih  napora  usmjerenih  na
dobrobit građana Bosne i Hercegovine u cjelini. To je zbog
toga što smatram da svi mi, građani Bosne i Hercegovine i
međunarodni predstavnici, imamo osnovnu dužnost kao ljudska
bića, a to je da pružimo utjehu i zaštitimo porodice žrtava
zločina i da se suočimo s onima koji su počinili zločine i
osiguramo da budu izvedeni pred lice pravde.

Genocid  počinjen  u  Srebrenici  je  težak  teret,  ali  moramo
uvijek imati na umu da najteži teret nose porodice koje su
ostale bez svojih najmilijih. Iako postoje neki koji i dalje
poriču ovu činjenicu, ne mogu poreći da je Srebrenica posebno
mjesto i da zaslužuje posebnu pažnju.

To je dogovoreno 2008. godine, i na kraju krajeva, to je
razlog zbog kojeg je, na primjer, ministar obrazovanja RS
Anton Kasipović nedavno došao u Srebenicu kako bi osigurao
dogovor koji je svu djecu vratio u njihove klupe. Postoje i
drugi pozitivni primjeri koji pokazuju da organi vlasti RS
mogu priznati specifičnosti Srebrenice, da mogu, ukoliko to
hoće,  djelovati  tako  da  te  specifičnosti  afirmišu  i
podržavaju.

Vjerujem da stranke mogu postići politički dogovor koji će
osigurati  da  svi  građani  Srebrenice  budu  u  potpunosti  i
pravedno zastupljeni nakon općinskih izbora, te osigurati u
isto  vrijeme  da  se  na  primjeren  način  oda  počast  žrtvama
užasnih zločina koji su se tamo desili. Iz poštovanja prema
žrtvama  i  njihovim  porodicama,  te  u  interesu  normalnog
suživota u gradu, političke stranke se moraju uključiti u
istinski dijalog.

Takav dogovor bi otvorio put za neviđeni socijalni i ekonomski
napredak, koji će donijeti dobrobiti za cijelu zajednicu i
cijelu  zemlju.  Konačno,  uz  procese  pravde  i  pomirenja
najvažnije pitanje za Srebrenicu je potreba za uspostavljanjem
zdrave ekonomije. Na taj način, procesi pomirenja i oporavka
bi se mogli odvijati zajedno.

Općina  ima  značajne  ekonomske  resurse,  koji  su  ostali
neiskorišteni  s  obzirom  na  to  da  je  politička  energija
usmjeravana  što  dalje  od  pitanja  koja  se  tiču  razvoja.
Predstojeća izborna kampanja daje priliku strankama da jasno
pokažu da one vide put van ovog zastoja i da su odlučile
krenuti tim putem. Sada nije vrijeme da se političari povlače
iza  političkih  stavova,  već  da  stranački  lideri  povedu
naprijed.

Pravo političko vodstvo podrazumijeva građenje rješenja koja
će biti u interesu sadašnjih i bivših stanovnika Srebrenice.
Ovo će, takođe, pomoći i mnogim drugim bivšim stanovnicima da
se vrate u svoje domove. Oni su previše i predugo patili da bi



sada ponovo postali predmet političkih tenzija i manipulacija.
Ovo je politika istinskog oporavka i nade koja je potrebna
narodu Bosne i Hercegovine – i ona može početi u Srebrenici.
Političari na općinskom, entitetskom i državnom nivou imaju
rijetku priliku. Oni je moraju iskoristiti.


